
’t (h)Anzekoor 2023 op ’t grote podium. 
 
 
 

Ebben jullie bi’jkans ’t ele jöör aoste nog niks van mi’j e-eurd . . now weI !  
En niet allenig umme te laoten weten da-k nog steeds méédoe, maer umda-k 
de euvele moed ebbe e-ad een bezuuk te brengen an theater Odeon umme 
naor ’t optreden van ’t (h)Anzekoor 2023 te kieken. 
Een zaoterdagmiddagmatinee . . dät is ter niet zo vake en meestens bin-k dan 
an’t wärk, maer uutzunderingen mutten der wèèn.    
Ik wolle hier graeg, as verrassing, met een an een rolstoel ekluisterd mense uut 
een verzörgingste-uus engaon, um aer kleine wereld wat te verrumen, maer 
elaas adden de verzörging ier wat muuite méé.   Zunde van ’t kaertien, maer ’t 
wazzen niet anders. 
 
 

 
 
’t (h)Anzekoor  is een gemengd gezellig-eidskoor, wöörvan de leden aoste as 
vrienden of as iene grote pärremetaosie met mekander umme gaon.  
Zo vertellen de dirigente Margriet Bruggemans ’t ook an ’t  publiek bi’j  aer 
opkomst.           En jao . .  zi’j kan inderdaod praoten as Brugmans! 



Maer baovenal is zi’j in staot met enörm völle energie ’t geoefende repertoire  
in een ärmonieuze samenzang uut de strotten te kriegen.   
 

 
 
’t Koor steeds weer ansturend op de momenten die der toe doen . . gèf zi’j 
èvenzogoed ook steeds weer de muzikanten tekens van inval – intermezzo – of 
stoppen. 
 
 



En ook a-j op de individuele koorleden letten is ter genog te zien.  Meerdere 
personages gaon gewoon elemaole op in un bezig-eid en lèven zich gewoon as 
volleerd teneelspöller uut.  Met ärmen en gelaotsuutdrukkingen gèven die een 
eigen show weg.      Ik magge dät wel. 
 

 
 
 
Jan Jonker  
 
 
 
 
 
 
 
 
 
 
 
 
 
 

 
 

Jos Laverman 
 
 
 
 
 
 
In rap tempo kommen de meest mooie en verrassende 
neerlandstalige lieties op ons of.  
 
En wöör dät kan en/of wenselijk is, maggen de ele zaal 
mèèzingen . .  
 
Margriet zwepen de zaal wel op. 
 



’t (h)Anzekoor gonk van stärt met De Wereld is van Iederiene, wöörnao  zi’j 
èven vluchten in een Oceaan van Racoon, umme döörnao  Clouseau te maggen 
elpen Anne te zuken. 
Ienmaol evunnen zingen ze iniens een Teuntien Legerder, maer wel Stiekem 
met aer dansen . . dät dan wel weer. 
 

 
Niels Stremmelaar 
 
 
 
 
 
 
 
 
 
 
 
 
 
 

 
 

Reinder van Raalte 
 
 

Naodät (h)Ans de Booi bli’j wazzen dät ij thuus 
is, wazzen ’t tied veur een solist.  
 

’t (h)Anzekoor ef ter, a-k ’t goed begriepe, wel 50 
maer bi’j toe-en-an ebben ze der maer iene 
neudig um in de skienwärpers te zetten.  
 
 
Zo mochen solist Theo dudelijk maken 
wöörumme ’t bi’j Van Dik-olt  elemaole stille 
van binnen wier.  
 
 
Theo  
 



Doe Maer is lieverder ien nacht allenig, as ’t Goede Doel töt de conclusie kump 
dät vriendskop een illusie is. 
 

 
 
 
 
  
 
 
 
 
   Mag ’t licht an ? 
 
 
 
 

 
En döör gonk ’t lös . . ’t (h)Anzekoor zetten in op ’t Dörp van Wim Sonneveld. 
’t Gezelskop is goed op gank as zi’j in langes ’t tuunpad  lopen en èven De zolte 
landen andoen van Blöff. 
 
 



En jao . .  döör is e dan André H. en nog Een bettien verliefd ook.  Maer elaas ij 
bezatten niet vof De Kunst  . .  Susanne  te vinnen. 
 
En zo gongen wi’j mooi op de pauze an . . OK . . nog iene dan veur ’t zoverre is. 
 
Koorlid (h)Arry wier as solist naor veuren e-aald umme ’t o-zo bekende olde 
lietien uut de jören 70 van Rob de Nijs te vertolken.    
Ie kennen ’t vaste wel . .  Malle Babbe.      Maer wat wil now ’t geval ?  . .  
’t Wazzen net of de duvel der met spöllen . .  In die jören 70 wazzen der nogal 
wat commosie aover de tekst in dät lietien en veural bi’j de NCRV mossen ze 
der nikst van ebben.   ’t Is niet onmeugelijk dät (h)Arrie’s  E-reader deur Google 
is censureert en dät onkeuse zinnegien onlèèsbaer ef emaakt . .  wat ’t ook is  . . 
töt twie keer toe kon (h)Arrie de tekst niet lèzen en mos ij improviseren . .  wat 
em trouwens makkelijk ofgonk.       
 
Wat wazzen der dan zo bi’jzunders an die tekst ? .  . : ier is ’t dan:  (in ’t Zwols)  
 

 

Oe vaak eb ie zo’n kop bezopen, stom  
en geil niet an oe börst edrukt ? . .  
oe lief nat van zien slieber.   (kwijl) 
 
 
 
 
 
 
 
 
 
 
 
 
 
 
 

 
Harry 
 
 
 

 
En dan is ter pauze . . . en blieven wi’j de ele 
tied met dit liedtien in de kop rondlopen. 
 



Nao de pauze liepen de zaal weer vol en blieken wel dät de gasten ’t nao de zin 
adden e-ad en bint allemaole weer terugge e-kommen. 
 
 
Oera . . . veur zo’n olde gek as ikke . . . Passe-Partout is niet vergèten.  
Margriet ef nog èven in alle eerlijkeid uut-e-legd dät zi’j töt disse keuze is uut-
edaegd deur een koorlid en ’t anvankelijk elemaol niks vonnen, tötdät ’t koorlid 
(Theo) zelf de solo gonk doen . .  toen is ’t kwärtien evallen.   
Veur mi’jzelf  een feest van (h)erkenning . .  1976 . . as kostwinner van een jong 
gezin mi’j terdege bewust ewörren van die alderbärstende ellendige ebzucht in 
de maotskappi’je . . waeren ’t  toch  juust  de doodgewoonste dingen die  mi’j  
an-’t  zingen  brachen. 
 

 
 
Ook Frank Boeien brachen ons naor Kronenburgpärk . .  en ook ier weer . . in 
die tied mosse ik vake die kante op veur ’t wärk en geleuf  ’t  of niet . .  ier 
wieren niet allenig de katties in ’t donker e-knepen.  
 

 
 
 
 



Weer een solist . .   
disse keer wazzen de eer te beurt an 
Christine.  
 
Zi’j moggen dät fantastische lietien 
van Claudia de Breij vertolken . . .  
Mag ik dan bij jou?  
 
As zo’n tekst oe grèp kieg ie 
kippevel.             
         
         Gewoon iezersträrk ! 
 
 
 
 
 
 

 
Blöff zol nog wel een keertien umärmd willen wörren, en André Hazes riepen  
ik meen ’t en De Dijk bleven zuchen ’t niet allenig te kunnen.  
 

Bloem . . Nee niet Phil Bloem - ken ie die nog? - die zatten in (h)Oepla - 1967 . .  vonnen 
nog steeds dät zi’j ’t eerst èven an der moeder mossen vraogen.  
 
En dan kommen wi’j  bi’j de Frank Boeiengroep met Zwärt - Wit.   
Wederumme een tekst die juust vandaege de dag weer zo actueel is ewörren, dät men ’t 
aoste as nörmaal dreigen te anvaerden.     Oe gevöörlijk is dät ??  
 

Laoten wi’j die racistische moord op Kerwin Duinmeijer in 1983 astoeblieft niet vergèten. 

Denk goed nao aan welke kante dä-j staot ! 
 
 
 
Nog iene . .  Een alles zeggende tekst wöörvan niet ien woord kan wörren weg-
elaoten.   Zing – vecht – huil – bid - lach – wärk en bewonder . . . Ramses Shaffy 

 
En zo skoeven wi’j gestaeg maer zekers  van ’t iene naor ’t andere lietien en 
met blauw van the Scene kommen wi’j an bi’j . . . de Pastorale . . . een tiedloos 
nummer dät zeker as slot van ’t optredende ’t (h)Anzekoor 2023 een mooi 
ende gèf. 
 



En dan . . . tromgeroffel . . . vanuut ’t koor kump ien van de leden naor veuren 
lopen umme a publiek de dirigent Margriet Bruggemans nog èven te bedanken.   
 

Zi’j ad zich een ele lieste met de goeie eigenskoppen van Margriet op-eskröven 
( wel tiene ) umme disse uutendelijk ’t kört samen te vatten met . .  
. . Margriet . . Ie bint muziek !  en aer deurmet ’t blumegien te aoverandigen. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
Mien belèving van dit festijn ? . . Ik adde ’t niet willen missen. 
 
 

14 augustus 2023                                    Görendrögien W.  
 


